
   Ұлттық экономика дамуының он айлық қорытындылары 
   Елдің әлеуметтік-экономикалық өмірінің айнасы-нақты цифр деректерімен сөйлейтін статистика деректерінің жауырды жаба тоқымайтыны айқын. Пайызға шағылған көрсеткіштерден қол жеткен жетістіктер де,   сан соқтырар кемшін тұстар да жасырын қала алмайды. Айталық, экономика дамуының жиынтық мағлұматы-жалпы ішкі өнім көлемі есептегі кезеңде 19357,1 млрд. теңгеге жетіп, 2015 жылғы тиісті кезеңмен салыстырғандағы өсім 0,1 пайызды құрады. Әлемнің басты нарықтарындағы құлдырау әлі де жалғасып отырғанда, бұл көрсеткішке „шүкір„ деуіміз керек. 

    Жалпы ішкі өнім құрылымында тауар өндіру үлесі 35,1 пайыз, ал қызмет көрсету 58,5, еңбекке ақы төлеу 30,8, өндіріске және импортқа салынатын таза салықтар 8,3 пайыз құрады. Негізгі үлес-60,9 пайыз жалпы аралас табысқа тиесілі болды. Қысқа мерзімді экономикалық индикатор 2016 жылғы қаңтар-қазанда 2015 жылғы қаңтар-қазанға қарағанда 100,2 пайызды құрады. Жалпы ішкі өнімнің 60 пайыздан астамын құрайтын ауыл шаруашылығы, өнеркәсіп, құрылыс, сауда, көлік және байланыс сияқты негізгі салалар бойынша ол көрсеткіш шығарылым индекстерінің өзгеруіне негізделді. Тұрмыс деңгейіне келетін болсақ, 2016 жылғы қыркүйекте халықтың орта есеппен жан басына шаққандағы атаулы ақшалай табыстары бағалау бойынша 73276 теңгені құрады, бұл 2015 жылғы қыркүйекке қарағанда 7,7 пайыз жоғары, ал нақты ақшалай табыс көрсетілген кезеңде 7,7 пайызға төмендеді. Еңбек нарығы және еңбекақы төлеу бойынша 2016 жылғы қазанда жұмыссыздар саны бағалауға сәйкес 444,8 мың адамды құрады. Жұмыссыздық деңгейі жұмыс күші-экономикалық белсенді халық санының 4,9 пайызына жетті. Жұмыспен қамту органдарында жұмыссыздар ретінде тіркелгендер саны 2016 жылғы қазанның соңына 74,5 мың адам немесе жұмыс күшінің 0,8 пайызы болды.  2016 жылғы қазанда бір қызметкердің орташа айлық атаулы жалақысы бағалау бойынша 141903 теңгені құрады. 

   Ал, тұтыну бағасының индексі 2016 жылғы қазанда 2015 жылғы желтоқсанмен салыстырғанда 106,2% болды. Азық-түлік тауарларының бағалары 5,7, азық-түлік емес тауарлардікі-7,6, халыққа арналған ақылы көрсетілетін қызметтер бағалары 5,4 пайызға өсті. Өнеркәсіп өнімдеріне өндіруші кәсіпорындар бағасы 2016 жылғы қазанда 2015 жылғы желтоқсанмен салыстырғанда 14,8 пайыз жоғарылады. 2016 жылғы қаңтар-қазанда негізгі капиталға салынған инвестициялар көлемі 5750,5 млрд. теңгені құрады, бұл 2015 жылғы қаңтар-қазанға қарағанда 3,5 пайызға артық. 2016 жылғы 1 қарашадағы жағдай бойынша тіркелген заңды тұлғалардың саны 379934 бірлікті құрап, өткен жылғы сәйкес кезеңмен салыстырғанда 6,2 пайызға артты, оның ішінде 100 адамнан кем қызметкерлері барлары 370909 заңды тұлға болды. Жұмыс істеп тұрған заңды тұлғалардың саны 239063 құрады, оның  230463-ы – қызметкерлері 100 адамнан кем шағын кәсіпорындар.

    Саудаға келетін болсақ, 2016 жылғы қаңтар-қазанда бөлшек сауда көлемі 6071,9 млрд. теңгені немесе 2015 жылғы тиісті кезең деңгейімен салыстырғанда салыстырмалы бағада 100,6 пайызды құрады. 2016 жылғы қаңтар-қазанда көтерме сауда көлемі 14109,5 млрд. теңгеге жетті немесе 2015 жылғы тиісті кезең деңгейімен салыстырғанда 96,8 пайыз болды. 2016 жылғы қаңтар-қыркүйекте сыртқы сауда айналымы 43859,4 млн. АҚШ долларын құрап, 2015 жылғы каңтар-қыркүйекпен салыстырғанда 26,2 пайызға төмендеді, оның ішінде экспорт 26220,1 млн. АҚШ долларына, импорт 17639,3 млн. АҚШ долларына жетті. Экономиканың нақты секторында 2016 жылғы қаңтар-қазанда өнеркәсіп өндірісінің көлемі қолданыстағы бағаларда 14919,6 млрд. теңгені құрады, сөйтіп, 2015 жылғы қаңтар-қазанға қарағанда 1,7 пайызға азайды. Өңдеу өнеркәсібінде өндіріс көлемі 0,4 пайызға, электрмен жабдықтау, газ, бу беру және ауа баптауда 0,1 пайызға артты. Кен өндіру өнеркәсібінде және каръерлерді қазуда өндіріс көлемі 3,5 пайыз, сумен жабдықтауда, кәріз жүйесі, қалдықтарды жинау және бөлуді бақылауда 4,9 пайыз төмендеді. Есепті кезеңде  ауыл шаруашылығы жалпы өнімінің көлемі 3100,3 млрд. теңгені құрап, 2015 жылғы қаңтар-қазанға қарағанда 4,3 пайызға артты. Жүк айналымының көлемі коммерциялық жүк тасымалдаумен айналысатын жеке кәсіпкерлердің жүк айналымы көлемінің бағалауы есебімен 418,8 млрд. тонна-км болып, 2015 жылғы қаңтар-қазанда 100,2 пайызды құрады, жолаушылар айналымының көлемі 216,9 млрд. жол-кмге жетіп, 3,5 пайызға артты. Келтірілген деректер ұлттық экономиканың қазіргі әлеуетіне айғақ болып, өсу мүмкіндіктерінің молдығын көрсетіп отыр. 
